
decharnez iusqu’aux os; jay veu et touché quantité
de grosses ampoules qu'il auoit en plusieurs endroits
de son corps; de l'’eau boiiillante que ces barbares
lui auoient versé en dérision du St Baptesme. Jay
veu et touché la plaie d’vne ceinture d'écorce toute
plaine de poix et de raisine qui grilla tout son corps.
Jay veu et touché les bruleures du Colier des haches
quon luy mist sur les epaulles et sur l’estomach; Jay
veu et touché ses deux leures qu’on luy auoit coup-
pées a cause qu’'il parloit tousjours de Dieu pendant
qu’on le faisoit souffrir.

Jay veu et touché tous les endroits de son corps,
qui avoit receu plus de deux cents coups de baston;
Jay veu et touché le dessus de sa teste ecorché; Jay
veu et touché louverture que ces barbares luy firent
po? luy arracher le coeur.

Enfin, jay veu et touché toutes les playes de son
corps, comme les sauuages nous l’avoient dit et
assuré; nous enseuelismes ces precieuses Reliques le
Dimanche 21™¢ jour de mars 1649 avec bien de la
Consolation.

J'euz le bonheur de les porter en terre et de les
inhumer, auec celles du Pere Gabriel 1’alemant;
Lorsque nous partismes du pays des hurons nous
levasmes les deux corps de terre et nous les mismes
a botiiillir dans de forte lesive. On gratta bien tous
les os, et on me donna le soin de les faire seicher; Je
les mettois tous les jours dans vn petit four de terre,
que nous auions, apres l'avoir vn peu chauffé Et
estant en état de les serrer on les enueloppa separém®
dans de 1’étoffe de soye Puis on les mist en deux
petits coffres, et nous les apportasmes a Québek, ou
ils sont en grande veneration.



